
	БОР ШУВУУНЫ ҮР БОГШООДОЙ

	“Малыш” хэвлэлийн газар Москва хотноо 1974 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БОР ШУВУУНЫ ҮР БОГШООДОЙ

	 

	Болжморын ёс хүнийхтэй ав адилхан. Үүнд: нас гүйцсэн эрэгчин эмэгчин богширгууд юм юмны тухай номд бичигдсэн мэт мэдэмхийрхэн жиргэдэг уйтгартай шувуухайнууд бөгөөд залуус нь харин санааны зоргоор амьдардаг ажээ.

	Урьд нэг цагт Бүүдиг гэдэг шар завжит богширгохон байжээ. Халуун усны байшингийн гэгээвчийн дээд эрвэгэр янз модны цаана хөвд хялгас, алив зөөлхөн эдээр барьсан дулаахан үүртээ суудаг юм санжээ. Нисэж хараахан үзээгүй ч сая ургаж байгаа живрээ хэдийн дэрвэж үзсэн тул үүрнээсээ шомболзон юм болгоныг гэлбэлзэн гэлбэлзэн хардаг байв. Энэ нь хөрст алтан дэлхий гэж юу байдаг, түүн дээр амьдарч чадах эсэхээ бушуухан үзэхийг мөрөөдсөнийх байжээ. Бор шувуухай эх нь:

	— Юу гэв, юу гэв? гэж асуусанд Бүүдиг,

	— Шав шар юм, шав шар юм Дэлхий чинь гэдэг байж.

	Болжмор аав нь Бүүдигт өт хорхой авчраад:

	— Жив жив мөн байна уу, би? Мөн байна уу? гэж биеэ магтсанд бор шувуухай эм нь:

	— Жив-жив мөн байлгүй яах вэ, мөн байлгүй яах вэ гэж аялдан дагалдсанд Бүүдиг ангаахай өтийг залгичхаад: «Яршиг чи минь! Жаран хөлт өгчхөөд жив жив нь ч юу ч вэ? Заяа нь хая!» гэж бодоод үүрнээсээ шомболзон цухалзаж гилжис гилжис юм ажсанд,

	— Чагаа минь, чагаа минь (үр минь) Шар шүр унуузай! гэж эх шувуухай санаа зовов.

	— Чингээд? чин-гээд? гэж Бүүдиг асуусанд,

	— Чингээд тэгээд биш ээ. Чи хөсөрт унана. Шар муужгай шав гэж базаад жамьж (идэж) орхино, чамайг гэж байна гэж эцэг болжмор ялаа агнах зуураа учирлажээ.

	Ингэж өдөр хоног улирсаар боловч өд жигүүр нь яаралгүйхэн ургаж л байв.

	Нэг өдөр салхи сэржигнэсэнд Бүүдиг

	— Энэ чинь юу вэ, энэ ч ... юу вэ? гэж асуусанд

	— Садар садар салхи чам руу салхилаад шороот газар луу, шар муужгай руу чамайг шидэх нь дээ, шидэх нь гэж эх шувуухай тайлбарласан нь Бүүдиг ангаахайн санаанд таарсангүй. 

	Иймд

	— Мод яагаад найгаад байна. Модхон найгахаа байг. Чингэвэл садар садар салхи намжина. Намжина гэв.

	Тэгдэг ёс байдаггүй юм гэдгийг эх нь ойлгуулахыг оролдсонд ангаахай үнэмшсэнгүй. Үзсэн харсан бүхнээ дураар дургиж, тайлбарлах дуртай юм санжээ.

	Халуун усны байшингийн хажуугаар харц тариачин гараа цэрвэн хаялж явахыг үзээд Бүүдиг богшоодой:

	— Жинхэнэ живрийг нь муужгай мухарлачхаж. Ганцхан ясыг нь гаргаад орхичхож! гэж хэлэв.

	— Иш-ш хүү минь, энэ чинь хүн! Дэрвэх далавчгүй байдаг юм шүү дээ, эд чинь! гэж эмэгчин бор шувуухай сургамжилсанд Бүүдиг

	— Яагаад... яагаад? гэж сонирхон шалгаасанд

	— Далавчгүй амьдрах тавилантай юм тэд. Цүүцгэр хоёр хөлөөрөө, чүү чүү гэж үсэрдэг юм, тэд гэж тайлбарлавал:

	— Яах гэж? Яах гэж? лавласанд

	— Яах вэ дээ. Эд жигүүртэй байсан бол аав ээж хоёрын чинь авгалдай шумуул шүүрдэг шиг л биднийг шүүрч авах аюултай амьтан шүү гэсэнд Бүүдиг богшоодой:

	— Шал худал! Шал чалчаа! Амьтан бүхэн живэртэй байх ёстой. Агаарыг бодвол газар дээр ямар олиг байв гэж. Өсөж торниод би эднийг бүгдийг нь нисдэг болгоно доо, болгоно доо гэж мэдэмхийрхэв.

	Бүүдиг ангаахай ийнхүү эхийнхээ үгэнд итгэсэнгүй.

	Итгэхгүй бол өөдлөхгүй гэдгээ ч бас мэдээгүй явж байжээ. Тэр богшоодой үүрийнхээ ирмэг дээр гараад өөрийнхөө шүлгийг өндөр дуугаар жиргэсэн нь:

	 

	— Холч жигүүргүй хүн 

	Хоёрхон хөлтэй л юм шив 

	Дэндүү том биетэй ч 

	Дэлэнчид идүүлж байх юм 

	Харин би жаахан ч 

	Хамаг дэлэнчийг иддэг дээ!

	 

	гэж жир жир жиргэсээр үүрнээсээ өнхрөөд ойчсонд эх бор шувуухай хойноос нь дэрд гээд ухасхийж гэнэ. 

	Ногоон нүдтэй шар муужгай ч нэгтэйгээс үсрээд ирж гэнэ дээ.

	Өнөөх ангаахай богшоодой үхтлээ айгаад өд живрээ нэлмийлгээд сайран хөл дээрээ тогтож ядан маажиг маажиг балбалзан дэмий л:

	— X-чам-тай-танилц... ч-чам-тай танилцах ... гэж жив жув ээрэн чарлатал эх бор шувуухай түүнийг өөр тийш нь түлхээд өд сөдөө өрвийлгөөд өөрийн амиа хайрлалгүй, эрэмгий зоригтой дайран орж, амаа ангайн муужгайн нүд рүү чичээд:

	— Хойшоо, хойшоо! Бүүдиг, нис! Цонх өөд нис, нис! гэж бачимдан шулганав.

	Айхын эрхэнд богшоодой агаарт дэгдэн арчаагүй живрээ хоёр нэг дэрвэс гэтэл, ашгүй, цонхон дээр гарчихжээ.

	Эх нь хэдий сүүлгүй мухар болсон ч их баяртайгаар бас нисэн ирж хажууд нь суунгуут богшоодойн шилэн хүзүүн дээрээс часхийтэл чимхэж аваад:

	— Яаж байгаа юм, яаж байгаа юм чи! гэсэнд

	— Яая гэх вэ? Юм болгоныг зэрэг зэрэг сурч болохгүй шүү дээ гэж Бүүдиг өчжээ.

	Харин өнөөх мий газар дээр цогцойн суугаад хумс савартаа наалдсан шувуухайн өд сөдийг долоон цэвэрлэж, тэр шав шар муужгай, нов ногоон нүдээрээ тэднийг ширтэн:

	— Мяу, мяу, мах нь амттай даг, магад хулганынх шиг зөөлхөн дөг. Хайран богшоодой гэж харамсан үглэж гийнаж байжээ.

	Ээж нь сүүлгүй болсныг эс тоолбол энэ явдал амар сайхан төгсжээ...

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

